
					இப்பக்கம் மெய்ப்பு பார்க்கப்படவில்லை
732 நினைவு அலைகள்
பெற்றன. எனவே, அவற்றின் வெற்றிக்கு உரிய பாராட்டு, பெருந்தலைவர் காமராசருக்கே உரியது” என்றுரைத்தேன்.
எனது தலைமையுரையில் மேற்படி உணர்வுகளை விரிவாகவும் தெளிவாகவும் எடுத்துரைத்தேன். மேலும், “புதியவனாகிய எனக்கு - இளையவனாகிய எனக்கு - மிகப்பெரிய பொறுப்பைக் கொடுத்ததோடு, எனக்கு முழு உரிமையையும் கொடுத்தவர் நம் பெருந்தலைவர் ஆவார். எனது நிர்வாகத்தில் தலையிட்டு இதைச் செய் என்றோ, அதைச் செய்யாதே என்றோ ஆணையிட்டதில்லை. மாற்றுக் கட்சியினருக்கு ஆதரவான ஆணை பிறப்பித்த போதுகூட, என் பேரில் சினங் கொண்டதில்லை. எனது நேர்மையில் அவ்வளவு நம்பிக்கை வைத்திருந்தார். நான், நீங்கள் வழங்கிய பாராட்டுரைகள் பெருந்தலைவருக்கே உரியவை என்று கூறி, அவர் சார்பில் அதைப் பணிவோடு ஏற்றுக் கொள்கிறேன்” என்று உரைத்தேன்.
பெருந்தலைவரின் விருப்பம்
பெருந்தலைவர் தமது உரையில், “நெ.து. சு. எப்போதும் நலிந்த பிரிவினர்க்கு ஆதரவாகச் செயல்படுவதில் முன் நிற்பவர். அது உலகறிந்த செய்தி. இருப்பினும் ஷெட்யூல்டு வகுப்பினரும் பிற்படுத்தப்பட்டோரும் நிறைய இடம் பெற்றிருக்கிற இக் கல்லூரியைத் தனிக் கவனத்தோடு ஆதரித்து வளர்க்கவேண்டும் என்று கேட்டுக் கொள்கிறேன்” என்று கூறியது என் உள்ளத்தை உருக்கியது.
அரசியல் வேண்டாம்
பெரியவரின் விருப்பப்படி செய்வதாக வாக்குக் கொடுத்த நான், “அரசியல் காட்டாற்று வெள்ளத்தில் இந்த நெருக்கடியிலும் மானவர்களைத் தள்ளி விடாதீர்கள். படிக்கிற பருவத்தில் அவர்கள் படிப்பின் பேரிலேயே கருத்தாய் இருக்கட்டும்” என்று விரிவாகப் பேசினேன். என் பேச்சுக்கு நல்ல வரவேற்பு இருந்தது.
தப்பு செய்து விட்டீர்களே!
விழா முடிந்ததும், பழையபடி காமராசர் வந்த காரில் நானும் ஏறிக் கொண்டேன். கார் புறப்பட்டது. அடுத்த நொடி பெருந் தலைவர், “என்ன, இவ்வளவு பெரிய தப்பு செய்து விட்டீர்களே, என்னை ஏன் இப்படிப் பாராட்டினர்கள்?” என்று என்னைக் கேட்டார்.

		 இப்பக்கம் கடைசியாக 9 ஆகத்து 2018, 11:17 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

